Gwasanaethau Boreol i Ysgolion Uwchradd  -  gol. Catrin Lewis


ADFENT
(Bydd angen y canlynol: Cylch Adfent, Cannwyll Adfent, Christingle, a Chalendr Adfent)
· Emyn
· Mae’r Nadolig yn agosáu!  Mewn llai na thair wythnos byddwn i gyd yn dathlu Dydd Nadolig.  Erbyn hyn mae’r siopau i gyd yn llawn nwyddau, ac mae’r hysbysebion ar y teledu yn ein hannog i brynu pob math o bethau ar gyfer y diwrnod mawr.
· Wythnos ddiwethaf cyrhaeddodd Siôn Corn ....................[enw eich tref chi] a gwasgwyd y botwm i oleuo holl oleuadau Nadolig y dre.  Mewn rhai tai mae’r goeden Nadolig a’r addurniadau yn eu lle.  Ydi, mae’r amser i baratoi ar gyfer yr Ŵyl wedi cyrraedd, ac rydym i gyd yn edrych ymlaen at y Nadolig.  Gwyddom hefyd na allwn ddathlu unrhyw beth yn iawn heb baratoi yn fanwl.  Felly, mae’n rhaid paratoi yn awr.
· I’r Cristion mae’r bedair wythnos cyn y Nadolig yn cael ei alw yn Dymor yr Adfent.  Mae Cristnogion ymhob man yn paratoi eu hunain ar gyfer Dydd Nadolig.  I Gristnogion mae tymor yr Adfent yn amser arbennig a sanctaidd iawn – amser sy’n arwain at enedigaeth Iesu Grist.  Ond beth yw ystyr y gair Adfent?

· Ei ystyr yw ‘dyfodiad’.  Pan fydd rhywun pwysig yn dod i ymweld â ni rydym fel arfer yn paratoi ar ei gyfer.  Yn ystod Adfent mae Cristnogion yn paratoi eu hunain ar gyfer dyfodiad Iesu Grist.  Un o themâu Adfent yw Goleuni, oherwydd daeth Iesu i mewn i dywyllwch a drygioni y byd, i roi goleuni i bawb sy’n dewis ei ddilyn.  Dywedodd:- "Fi ydy golau'r byd. Bydd gan y rhai sy’n fy nilyn i olau i’w harwain nhw i fywyd, a fyddan nhw byth yn cerdded mewn tywyllwch."
· Mae llawer iawn o emynau yn sôn am oleuni’r Iesu.  Efallai eich bod chi’n gyfarwydd â chanu –
Arglwydd Iesu dysg im gerdded,

Trwy y byd yn ôl dy droed.

Chollodd neb y ffordd i’r nefoedd,

Wrth dy ganlyn di erioed.

   Mae yn olau,

Ond cael gweld dy wyneb di.

· Bu cenedl yr Iddewon yn aros am ganrifoedd lawer am y Meseia, rhywun i ddod a golau i ganol y tywyllwch a’r drwg oedd yn y byd.  Dyma eiriau’r proffwyd Eseia:-

2Mae’r bobl oedd yn cerdded yn y tywyllwch

wedi gweld golau llachar;

Mae golau wedi gwawrio

ar y rhai oedd yn byw yn y tir tywyll…

6Achos mae plentyn wedi cael ei eni i ni;

mae mab wedi cael ei roi i ni.

Bydd e’n cael y cyfrifoldeb o lywodraethu.

A bydd yn cael ei alw yn

“Strategydd gwyrthiol, y Duw sy’n arwr,

Tad yr oesoedd, Tywysog heddwch”

· Iesu yw’r golau yma.  Yn ystod tymor yr Adfent mae llawer o eglwysi a chapeli yn arddangos Cylch Adfent [tebyg i hon].  Pedair cannwyll mewn cylch, a’r bumed cannwyll yn y canol.  Goleuir y canhwyllau fesul un ar y pedwar Sul yn ystod Adfent, a’r gannwyll olaf ar fore’r Nadolig.
· Mewn eglwysi a chapeli eraill maen nhw’n goleuo un gannwyll [fel hon] – un sydd a rhifau arni, o 1 i 25, sef y dyddiau sy’n arwain i fyny i Ddydd Nadolig.
· Christingle yw hwn.  Mae’r oren yn cynrychioli’r byd a grëwyd gan Dduw.  
Mae’r Rhuban Coch yn ein hatgoffa fod Iesu Grist wedi marw ar y groes.  
Mae’r pedwar pren yn ein hatgoffa fod Duw yn gofalu trosom yn ystod y pedwar tymor.
· Mewn nifer o gartrefi gwelir Calendr Adfent [fel hwn].  Mae’r calendr yn mesur amser cyn dyfodiad yr Iesu ar ddydd Nadolig.  Wrth agor y blychau darllenwn adnodau o’r Beibl sydd yn sôn am ddyfodiad Iesu i’r byd.
Gweddïwn
O Dduw ein Tad,  
Diolchwn i ti am oleuni tymor yr Adfent.  Diolchwn am y golau yma sydd yn torri ar draws duwch y gaeaf.  Lle mae tristwch, gweddïwn am i olau’r Efengyl Gristnogol fod yn gymorth i’r sawl sydd mewn tywyllwch.  

Wrth i ni baratoi am y Nadolig, atgoffa ni mai gŵyl dy fab di ydyw. Diolchwn i ti ein Tad am yr holl hwyl a sbri rydym yn ei fwynhau yn ystod y tymor arbennig yma.  Ond cofiwn hefyd am bawb sydd yn llai ffodus na ni – yn bell ac yn agos.  

Gofynnwn y cyfan yn enw Iesu Grist, Goleuni’r Byd. Amen

